
Visoki  predstavnik  imenovao
Komisiju za reformu u oblasti
odbrane
Visoki predstavnik Paddy Ashdown je danas donio Odluku kojom
se uspostavlja Komisija za reformu u oblasti odbrane. Komisija
ima mandat da postigne dogovor o zakonskim uslovima za reformu
odbrambenih struktura u BiH i predloži zakon i druge pravne
instrumente koji su u skladu s osnovnim principima moderne
evropske prakse.

Komisijom će predsjedavati James R. Locher III, bivši pomoćnik
sekretara za odbranu SAD –a i bivši član Komisije za oružane
snage  američkog  Senata,  koja  je  radila  na  reorganizaciji
američkih oružanih snaga.

U obraćanju novinarima, nakon donošenja ove Odluke, visoki
predstavnik je rekao da će cilj Komisije biti da osigura da
zakon, amandmani i druge preporuke budu pripremljene do 30.
septembra 2003. godine, a da njihova provedba bude završena do
1. januara 2004. godine.

“Bosna  i  Hercegovina  treba  uspostaviti  transparentnost  i
osigurati  propisnu  civilnu  kontrolu  nad  svojim  oružanim
snagama,  u  svom  vlastitom  interesu  i  u  interesu  svojih
građana“, rekao je visoki predstavnik. “Međutim ovaj proces će
takođe  pomoći  Bosni  i  Hercegovini  da  ostvari  cilj  koji
zagovara i pridruži se euro-atlantskim strukturama, a posebno
NATO Programu “Partnerstvo za mir.”

Komisiju će sačinjavati generalni sekretar SCMM-a i njegova
dva zamjenika, četiri predstavnika entiteta (ministar odbrane
Federacije BiH, ministar odbrane RS, te po jedan predstavnik
predsjednika Federacije BiH i predsjednika Republike Srpske).
U sastavu Komisije će biti i predstavnik NATO-a (ambasador
Robert  Serry),  predstavnik  OSCE-a  i  predstavnik  SFOR-a.

Predstavnici EU, SAD-a, Ruske Federacije i Republike Turske će
biti pozvani u Komisiju i imaće status stalnih posmatrača.


